
„Goea engga maoe bitjaraken perkara itoe, Hoaij, ah-ah, kanapa loe boleh salah ngarti?“ kata Hoaij-wan dengen sedikit sengit. „Goea sama sekali engga pikir sama itoe perkara ! Kaloe goea salamanja inget begitoe, masa goea maoe mengalah goea poenja bagian soeda begitoe banjak kapendam di sini dan loe berdoewa saban tahon tarik oewang begitoe banjak? Loe toh taoe, goea boekan orang jang terlaloe bodoh! Goea tinggal diam boekan goea engga taoe jang goea djadi kaberatan; goea kamgoan kasi loe poenja kasenangan lebi. Goea heran sekali kanapa ini hari loe boleh kaloearin itoe segala perkatahan anak ketjil !“

Kek-hoaij tarik moeka koerang senang, tapi ia tinggal berdiam.

„Goea maoe kata, loe soeda pakeh itoe oewang, apa engga bisa loe tjari'in laen boeat ganti'in?“ kata poelah Hoaij-wan dengen lebi sabar, sasoeda berdiam sabentaran. „Kaloe goea pikir, toh engga halangan kaloe loe gadeh doeloe barang-barangnja loe poenja tjabohlang.“

„Loe soeda bertjampoeran begitoe lama sama goea, tentoe djoega loe taoe adatnja goea poenja bini,“ kata Kek-hoaij. „Boleh djadi riboet seperti amoek kaloe goea minta begitoe. Dari itoe lebi baek loe tjari akal boeat pindjam samentaran dari kita poenja kenalan dagang. Itoe oewang toh kita bisa lantas ganti kaloe kita soeda dapet laen oe-

